
111

Noi se trovemmo chi isolæ fra mille

Tribù diverse de selvaggi Indien,

Che vivan në Lucaie e ne-i Antille

Quante ô mâ (e chi sa quante) ô ne conten:

Ti sæ, se mi son timido o imbecille,

Ti sæ, se a spâ so manezzâla ben;

Ma pù in t’ûña de queste oppù de quelle

Un giorno ô l’atro ghe lascemmo a pelle.

Benchè Guacanagari ûn naturale

Ottimo ô l’agge, no ghe spero ûn figo.

O pe irresolutezza ô sä neutrale,

O pe interesse o puia ô sä nemigo;

Ma temmo ch’ô ritorne a ëse cordiale

Comme uña votta e nostro franco amico:

Cose pêuan fâ i Indien da so tribù

Contro de armæ ch’en mille votte ciù?

Quantunque amigo ô cappo de Cibao

L’è da fiâsene fin a un çerto segno:

O l’è ommo ardio; ma ne costava cao

D’aveî un giorno provocôu ô so sdegno:

E per noî saiva çerto un nêuvo guao

Se pe ûmani riguardi o disimpegno

Da so tribù lê ô ne vortasse i voti

E i arme contro pe-i so compatrioti.

Çercâ Colombo in mâ sci vasto e averto

L’è voeî çercâ in t’un bosco un oxelletto.

O un diamante in t’un fiûmme ô in t’un deserto;

No se sa, da che parte ô s’è diretto,

Se avaie in mâ o naufraga ô l’ha sofferto,

Se ô l’è in tæra, e a che sorte ô va sûggetto,

E ancon, ch’ô se trovasse, ô so criterio

Poco ô servieiva: ô guao ô l’è troppo serio!

